Монгол Улсын Их Хурлын 2010 оны намрын ээлжит чуулганы Хууль зүйн байнгын хорооны 12 дугаар сарын 30-ны өдөр (Пүрэв гариг)-ийн хуралдаан 14 цаг 40 минутад Төрийн ордны “Б” танхимд эхлэв.


Байнгын хорооны дарга, УИХ-ын гишүүн Д.Одбаяр ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 20 гишүүнээс 13 гишүүн ирж, 65.0 хувийн ирцтэй байв. Үүнд:


Чөлөөтэй: Л.Болд, Р.Гончигдорж, Д.Тэрбишдагва.


Өвчтэй: С.Баяр, Ц.Мөнх-Оргил.


Тасалсан: Х.Баттулга, З.Энхболд.


Захиргааны хэргийн давж заалдах шатны шүүх байгуулах тухай хуулийн төсөл, Шүүгчийн орон тоо, цалингийн хэмжээг тогтоох тухай УИХ-ын тогтоолын төсөл (анхны хэлэлцүүлэг)


Хэлэлцэж буй асуудалтай холбогдуулан Улсын дээд шүүхийн ерөнхий шүүгч Ц.Зориг, Улсын дээд шүүхийн Захиргааны хэргийн танхимын тэргүүн О.Зандраа, Шүүхийн ерөнхий зөвлөлийн гүйцэтгэх нарийн бичгийн дарга Н.Ганбаяр, УИХ-ын Тамгын газрын Эрх зүй, хууль тогтоомжийн хэлтсийн ахлах зөвлөх Н.Тунгалаг, Хууль зүйн байнгын хорооны зөвлөх С.Энхбаяр, референт Б.Хонгорзул нар байлцав.


Тогтоолын төсөлтэй холбогдуулан УИХ-ын гишүүн Б.Чойжилсүрэнгийн асуусан асуултад УИХ-ын гишүүн С.Эрдэнэ, Ж.Сүхбаатар, ажлын хэсгээс О.Зандраа нар хариулж, УИХ-ын гишүүн Х.Жекей, Ж.Сүхбаатар, Д.Лүндээжанцан, Ч.Сайханбилэг, Ж.Энхбаяр,  нар санал хэлэв.

 
Д.Одбаяр: 1.Хуулийн төслийн 2 дугаар зүйлийг хасъя гэсэн саналыг дэмжиж байгаа гишүүд гараа өргөнө үү.

Зөвшөөрсөн

  9

Татгалзсан

  2

Бүгд


11

Гишүүдий олонхийн саналаар дэмжигдлээ.

2.Хууль болон тогтоолын төслүүдийн хэрэгжих хугацааг 2011 оны 01 дүгээр сарын 01-ний өдрөөс эхлэн тогтоох нь зүйтэй гэсэн саналыг дэмжиж байгаа гишүүд гараа өргөнө үү.

Зөвшөөрсөн

11

Татгалзсан

  -

Бүгд


11

Гишүүдий олонхийн саналаар дэмжигдлээ.

3.УИХ-ын гишүүн Х.Жекейгийн гаргасан хуулийн төслийг анхны хэлэлцүүлгээр нь батлуулъя гэсэн горимын саналыг дэмжиж байгаа гишүүд гараа өргөнө үү.

Зөвшөөрсөн

11

Татгалзсан

  -

Бүгд


11

Гишүүдий олонхийн саналаар дэмжигдлээ.


Байнгын хорооноос гарах санал, дүгнэлтийг УИХ-ын гишүүн Х.Тэмүүжин УИХ-ын чуулганы нэгдсэн хуралдаанд танилцуулахаар тогтов.

Хуралдаан 15 цаг 00 минутад өндөрлөв.

Тэмдэглэлтэй танилцсан:

ХУУЛЬ ЗҮЙН БАЙНГЫН

ХОРООНЫ ДАРГА






               Д.ОДБАЯР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ







               Д.ЭНЭБИШ

УИХ-ЫН 2010 ОНЫ НАМРЫН ЭЭЛЖИТ ЧУУЛГАНЫ ХУУЛЬ

ЗҮЙН БАЙНГЫН ХОРООНЫ 12 ДУГААР САРЫН 30-НЫ

 ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 14 цаг 40 минутад эхлэв.


Д.Одбаяр: -Гишүүдийн өдрийн амгаланг айлтгая. Ирц бүрдсэн тул Байнгын хорооны хуралдаанаа нээж байна.


Хэлэлцэх асуудлыг танилцуулъя. 

Захиргааны хэргийн давж заалдах шатны шүүх байгуулах тухай хуулийн төсөл, Шүүгчийн орон тоо, цалингийн хэмжээг тогтоох тухай УИХ-ын тогтоолын төслийн анхны хэлэлцүүлэг хийнэ. 


Хэлэлцэх асуудлаа баталъя. Баярлалаа. Хэлэлцэх асуудлаар саналтай гишүүд байхгүй анхны хэлэлцүүлэг учраас. За Жекей гишүүн.


Х.Жекей: -Тэгэхээр нэгдүгээрт, гишүүдээс асуулт алга. Эртээд бид нар шуурхай хэлэлцээд шийдвэрлэчихье гэж ярьсан шүү дээ тиймээ. Тийм учраас тэгэхэд би бас хэлж байсан. Анхны хэлэлцүүлгээр нь ингээд явуулчихвал яасан юм бэ гэж нэгд.


Хоёрдугаарт, энэ хуулийн 3 дугаар заалтанд энэ хуулийг 2011 оны 1 дүгээр сарын 1-ний өдрөөс эхлэн дагаж мөрдөнө гээд оруулчих хэрэгтэй байна. Одоо энэ дээр чинь бас нөгөө хугацаа алга байгаа юм байна. Ийм хоёр санал оруулж байна.


Д.Одбаяр: -Жекей гишүүнд баярлалаа. Чойжилсүрэн гишүүн.


Б.Чойжилсүрэн: -Энэ Захиргааны хэргийн шүүхийн төсөв зардал нь 2011 онд суучихсан уу? 


Д.Одбаяр: -Ажлын хэсэг Эрдэнэ гишүүн.


С.Эрдэнэ: -Захиргааны хэргийн шүүхийн энэ нэмэгдэж байгаа шүүгчийн орон тоо, зардлын санг Засгийн газар үндсэндээ зөвшөөрсөн. Санхүү юуны нь асуудлыг зохицуулалт хийхээр шийдвэрлэсэн юм билээ. Тэгэхээр энэ асуудал бол асуудал байхгүй л гэж ойлгож байгаа.


Д.Одбаяр: -Баярлалаа. Ажлын хэсэг тэгээд бас асуудал оруулж байгаа Шүүхийн ерөнхий зөвлөлтэй ярьсан. Хууль хэрэгжих хугацааг энэ тодотголтой холбоотой асуудал яригдах учраас 2011 оны 4 дүгээр сарын 1-ний өдрөөс гэдэг дээр ойлголцож байгаа юм. Тэгээд энэ Жекей гишүүний саналтай хөндлөнгийн санал болгох гээд байна шүү дээ. Тэгэхээр яах вэ 4 сарын 1 гэдгээрээ хураах уу? 


Сүхбаатар гишүүн.


Ж.Сүхбаатар: -Энэ 2 маягийн онцлог зүйл байгаа юм. Нэг нь бол жишээ нь би тэгж бодоод байгаа юм. Давж заалдах шүүх байгуулах тухай энэ хуулийн төслийн гээд үзэх юм бол энэ дээр нэгдүгээр зүйл бол жишээ нь 1 сарын 1-нээс мөрдөхөөр байгаа жишээ нь. Гэтэл хоёрдугаар зүйлийг нь харах юм бол давж заалдах шатны шүүхэд хэрэг маргаан шилжинэ гэхээр шүүх чинь тэр дороо байгуулагдчихгүй. Тэгээд шүүхээ байгуулна, шүүгчийнхээ бүрэлдэхүүнийг нөгөө сонгон шалгаруулж явна гээд явахаар байгуулсны дараа явж байгаа учраас жишээ нь энэ бол 1 сарын 1-нээс байж болохоор.


Гэтэл хоёрдугаар зүйл дээр байгаа юм чинь хэрэг маргаан бол нөгөө шүүх бүрэн бүрэлдэхүүнээрээ бүрдсэний дараа энэ хэрэг маргаан шилжих болчихоод байгаа юм. Тэгэхээр өөр хугацаа хэрэгтэй болчихож байгаа юм. Мөн бас шүүгчийн орон тоо, цалингийн хэмжээг тогтоох тухай УИХ-ын тогтоол энэ бол яахав ер нь орон тоо тогтоож байгаа асуудал нэгдүгээр заалт нь гол заалт учраас энэ бол жишээ нь 1 сарын 1-нээс байж болохоор байгаад байгаа байхгүй юу.


Тэгэхээр энэ Их Хурлын тогтоол бол 1 сарын 1-нээс байгаад давж заалдах шатны шүүх байгуулах тухай асуудал энэ 1 сарын 1-нээсээ байж болж байгаа. Хоёрдугаар зүйл дээр харин ямар нэгэн байдлаар юу гэдэг юм би томъёоллыг нь мэдэхгүй байна. Улсын дээд шүүхийн энэ бишээ давж заалдах шатны шүүх байгуулагдсан өдрөөс эхлэн гэх юм уу, байгуулагдсан өдрөөс гэхээр тэрний ерөнхий юу болчихоод байгаа юм л даа. Тэгээд томъёолчихож болж байна уу, үгүй юу хэзээ ч магадгүй.


Яагаад вэ гэвэл шалгаруулаад 4 сар байна уу, 5 сар байна уу, тэгээд ажилдаа орох гэсээр байтал 6 сар байна уу гэдэг томъёолол байгаа байхгүй юу. Тэгэхээр ийм 2 ялгаа байна. Тэгэхгүй 4 сарын 1 гээд зүгээр тавьчих юм бол энэ ерөөсөө болохгүй болчихоод байгаа юм. 


Д.Лүндээжанцан: -Энэ Шүүхийн ерөнхий зөвлөлийнхөн. Яг хэдий үед байгуулагдаад дуусах юм, яг хугацаа байна уу та нарт? Тэгээд тэрүүгээр нь тавиад, тэдний өдрөөс эхлэн ингэнэ шүү дээ. Хууль нь бол эхлээд дагаж мөрдөгдөж байж байгуулах асуудал руугаа орохоос арга байхгүй тийм үү? 


Д.Одбаяр: -Эхлээд 1 сарын 1 гэсэн.


Д.Лүндээжанцан: -1 сарын 1. Энэ бол хөдөлгөөнгүй. Хоёрдугаар зүйл дээр тэдэн сарын дотор байгуулж, тэрнийг шилжүүлсүгэй гэдэг найруулгыг нь хийгээд.


Ж.Сүхбаатар: -Уг нь энэ хоёрдугаар зүйл бол бие даасан. Би сүүлд нь харсан л даа. Хууль дагаж мөрдөх журмын тухай хууль шиг маягаар л уг нь нэг тийм юм хийх байсан юм билээ. Зүгээр энэ дотор нь хийнэ гэвэл ерөнхий нэрээр хийвэл энэ дээр захиргааны хэргийн давж заалдах шүүх байгуулагдсан гэхээр болохгүй болчихоод байгаа юм. Байгуулчихсан байхгүй юу 1 сарын 1-нээс, байгуулж эхэлж байгаа байхгүй юу хүчин төгөлдөр. Захиргааны хэргийн давж заалдах шатны шүүхийн бүрэлдэхүүн одоо юу гэдэг юм шүүгчийг чинь юу гэдэг юм. Бүрдсэний өдрөөс эхэлнэ ч гэдэг юм уу нэг тийм юм болчихоод байгаа юм. Байгуулагдсан өдрөөс биш.


Д.Одбаяр: -Хуулийг дагаж мөрдөхөд.


Д.Лүндээжанцан: -Тодорхой хугацаа тавихгүй бол болохгүй. Тэгтэл мөрдүүлнэ шүү дээ.


С.Эрдэнэ: -Шүүхийн энэ давж заалдах шатны шүүхийг байгуулагдсан өдрөөс хойш 6 сарын дотор энэ давж заалдах шатны шүүхийг зохион байгуулж, ажилд нь оруулахыг гэсэн юм оруулчихвал.


Ж.Сүхбаатар: -Тэр нь чухал биш байгаа юм. Хэрэг маргааныг хэзээ шилжүүлэх вэ гэдэг л заалт байгаад байгаа юм.


С.Эрдэнэ: -Үгүй ээ, харин тэр бэлтгэл ажлын чинь хугацаанд шилжүүлж дуусна шүү дээ. Хагас жилийн хугацаа болчихоод байгаа байхгүй юу.


Д.Одбаяр: -Ийм байвал яаж байна гишүүд ээ. Зандраа шүүгч.


О.Зандраа: -Баярлалаа. Та бүхний өдрийн амгаланг айлтгая. Энэ дээр дагаж мөрдөх хугацаа нь 2 янзын байж болоод байгаа юм. Нэгдүгээрт нь, шүүх байгуулах тухай асуудал бол эхний заалтаараа яваад өгнө. Шүүхээ байгуулчихна. Шүүхээ байгуулсны дараа бүтэц, зохион байгуулалт, үйл ажиллагааны үндсэн чиглэлийг нь тогтооход тодорхой хэмжээний хугацаа хэрэгтэй шүү дээ. Энэ хугацаагаа тавиад, одоо жишээлбэл сонгон шалгаруулалт нь яваад, шүүгч нараар орж ирэх улсууд нь сонгон шалгаруулалтанд ороод, Ерөнхий зөвлөлөөр ороод, олонхийн санал авснууд нь Ерөнхийлөгчид очоод өргөн мэдүүлэгдээд, тэндээс зарлиг нь гараад, шүүн таслах ажиллагаа эрхлэх бүрэн боломжтой болчихсон нөхцөлд одоо захиргааны хэргийн танхимын давж заалдах шатны шүүхэд хэлэлцэгдэхээр хүлээгдэж байгаа хэргүүд бүгд шинээр байгуулагдсан давж заалдах шатны шүүх рүүгээ шилжүүлээд л явах юм.


Тэр хүртэл бол одоо танхим үйл ажиллагаагаа хэрэгжүүлээд л давахаар орсон хэргээ хяналтын шатаараа аваад ингээд яваад байх юм. Бид нар боломжит хугацаагаа бол ер нь 4 сарын 1 байхад болох юм болов уу гэсэн ийм боломжит хугацаа тавиад байгаа юм л даа. Яагаад вэ гэхээр сонгон шалгаруулалтаа зарлачих бүрэн хугацаатай. Энэ дотор байр орон сууцны асуудал, бусад бүтэц зохион байгуулалтын асуудлаа бүрэн шийдчих боломжтой л гэж үзээд байгаа юм.


Д.Одбаяр: -Тийм дотор нь хийж болох тэр технологийн талаасаа ямархуу байна? Энэ хуулийг дагаж мөрдөхөөр тогтсон өдрөөс гэдгийг Захиргааны хэргийн давж заалдах шатны шүүх байгуулагдсан өдрөөс гэж ингэж найруулж болох уу? Болохгүй юу.


Ж.Сүхбаатар: -Яагаад болохгүй гэхээр түрүүн би хэлж байгаа юм. Шүүх байгуулах асуудал нэгдүгээр зүйлээр хийчихээр байгууллага байгуулна гэдэг бол эзэн нь бүрдэж байгаа биш. Байгууллага байгуулна гэдэг бол яг миний бодлоор юу гэж бодож байна вэ гэхээр энэ хууль хүчин төгөлдөр болоод тэгээд тэр бүрэлдэхүүн хүртэл яваад ингээд орон тоогоо гүйцээх хүртэл чинь тусдаа байгаад байгаа байхгүй юу. Тэгээд байгууллага байгуулагдсан өдөр гэвэл манай энэ хууль чинь бол яг бүгдээрээ 4 сарын 1-нээс гэчихвэл энэ орон тоо бүх юм чинь, энэ сонгон шалгаруулалт чинь 4 сараас өмнө хэрэгжих боломжгүй болчихно шүү дээ сонгон шалгаруулалт. Хууль нь 4 сарын 1-нээс хүчин төгөлдөр болох юм чинь.


Д.Лүндээжанцан: -Би нэг санал хэлье. 


Д.Одбаяр: -Лүндээжанцан гишүүн.


Д.Лүндээжанцан: -Энэ ингэе. Монгол Улсын хууль гарах гэж байна шүү дээ тийм үү. Хууль гарч байгаа учраас хоёрдугаар зүйлийг нь хасаад өөр зүйл болгоод, байгуулсугай тиймээ. Дор дурдсанаар захиргааны хэргийн давж заалдах шатны шүүх байгуулах тухай гээд нутаг дэвсгэрийн харьяаллыг дор дурдсанаар тогтоож давж заалдах байгуулсугай, тэднээс мөрдөнө гээд. 1 сарын 1-нээс гээд нэг тусдаа гаргачихъя.


Тэгээд 2-ыг нь салгаж аваад одоо яахав залхуурахгүй гэдэг шиг нэг биеэ даасан юм болгоод, давж заалдах шатны шүүх байгуулах, хэрэг маргааныг шилжүүлэх тухай гээд юм оруулаад гэсэн нэртэй тэгээд энэ үгээрээ 4 сарын 1-ний дотор захиргааны давж заалдах шатны шүүхийг саяын гарсан хуулийнхаа дагуу 4 сарын 1-ний дотор байгуулж, хэрэг маргааныг тэр өдрөөс эхлэн шилжүүлсүгэй гэж. Ингээд хоёр тусдаа юм гаргавал яасан юм.


Д.Одбаяр: -Зандраа.


О.Зандраа: -Тэгэхээр нэг ийм юм байна л даа. Давж заалдах шатны шүүхээ байгуулчихлаа. Давж заалдах шатны шүүхийн бүтэц бүрэлдэхүүн, үйл ажиллагаа, тэр зохион байгуулалтын чиглэлийн юмнуудыг нь Шүүхийн ерөнхий зөвлөлд үүрэг өгөөд явчихаж болно шүү дээ. Байгуулагдаад, яг шүүгч нарын шүүн таслах ажиллагаа эрхлэх бүрэн боломжтой болонгуут нь Шүүхийн ерөнхий зөвлөл өөрийнхөө дотоод бүрэн эрхийн асуудлаар зохицуулаад, яг одоо танхим дээр байж байгаад давж заалдах шатны шүүхийн хэргүүдээ дотоод зохион байгуулалтаараа шийдээд явчих ийм боломжтой учраас хоёр дахь асуудлаа хасахад бас болохгүй юм байхгүй л юм билээ. Үүргийг нь Ерөнхий зөвлөлд өгөөд ингээд явбал яасан юм бэ гэсэн.


Д.Одбаяр: -Баярлалаа. Сайханбилэг гишүүн.


Ч.Сайханбилэг: -Тийм, хоёрыг нь сая Зандраа шүүгчийн хэлдгээр зохицуулчих нь зөв байхаа. Нэгдүгээр зүйл дээр би энэ нэг бичилтийнх нь хэлбэр нь зөв юм уу, буруу юм уу, нэг оффисийн хүснэгт ч юм шиг, юу ч юм шиг нэгдүгээр зүйлийг захиргааны хэргийн давж заалдах шатны шүүхийг Улаанбаатар хотноо, нутаг дэвсгэрийн бүх нэгжийг хамруулан байгуулсугай гээд зүгээр нэг энгийн үйлдвэрийг нь бичиж болдоггүй юм уу. Ингээд нэг хүснэгт юм шиг хийчихсэн.


Д.Одбаяр: -Энэ яахав урд нь нөгөө шүүх байгуулж байсан загвараараа л яваад байгаа юм л даа. 


Ч.Сайханбилэг: -Энийг ер нь өөрчилж болохгүй юу. Энэ чинь аягүй муухай харагдаад байгаа юм. Хуулийг ингээд хүснэгтэнд хийж байгаа юм шиг. 


Д.Одбаяр: -Олныг байгуулахад ийм дараалалд оруулсан, нэгийг байгуулахад бас тэгнэ гэсэн юм байхгүй болчихоод байгаа юм л даа. Энэ загвар нь, ер нь анхаарах ёстой. Тиймээ тийм. Тэгвэл ингэх үү гишүүд ээ. Зандраа шүүгч хэллээ.


Хоёрдугаар зүйлээ хасъя гэдэг саналаа оруулаад, тэгээд нээрээ ч бас одоо хэрэг маргааныг нэг шатны шүүхээс нөгөө шатны шүүхэд шилжүүлэхийг дотоод зохион байгуулалтын ажил юм байна гээд. Тэгээд зарчмын зөрүүтэй саналаа оруулчих уу. Ажлын хэсгээс гээд оруулах уу.


Тэгвэл хоёрдугаар зүйлийг хасъя гэсэн саналтай. Төслийн хоёрдугаар зүйлийг хасъя гэсэн саналтай гишүүд саналаа өгнө үү. 11-9. Баярлалаа.


Хоёрдугаарт. Энэ хуулийг 3 дугаар зүйлийг. Энэ хуулийг 2011 оны 1 дүгээр сарын 1-нээс эхлэн дагаж мөрдөнө гэж ингэж найруулгаар авах уу, ингэж өөрчлөх гэж авах уу. Тэгвэл энэ мөрдөх хугацааг 2011 оны 1 дүгээр сарын 1-нээс.


Ж.Сүхбаатар: -Энэ дээр протоколд яагаад ингэчихье Одбаяр даргаа. УИХ-ын тогтоолд хууль хоёрыг хоёулангий нь ажлын хэсгийн санал болгоод 2011 оны 1 дүгээр сарын 1-ний өдрөөс гэдгээр хоёр дахь санал зарчмын зөрүүтэй санал болгоод хураалгачихъя.


Д.Одбаяр: -За тэгье. Хуулийн төсөл, тогтоол хоёрын хэрэгжих хугацааг 2011 оны 1 дүгээр сарын 1-ний өдрөөс эхлэн тогтоох нь зүйтэй гэж үзэж байгаа Байнгын хорооны гишүүдийг саналаа өгөхийг хүсч байна. 11-11. Баярлалаа. 


Ж.Сүхбаатар: -Энэ дээр зүгээр нэг асуухад протоколд яахад, энэ нэг цалин дээр бас нэг юм гарчихаад байгаа юм. Тэр тогтоолын 2 дахь заалт бол тогтоосугай гэчихэж байгаа байхгүй юу. Яахав орон тоогоо эд нар ингээд тогтоочихдог. Яг нөгөө төсвийн тодотгол юм хуманд нөгөө мөнгө нь ороогүй байгаа золиг л доо энэ. Тэгээд яахав 1 сарын 1-нээс гэчихээр нэг зовлонгүй юм болов уу. Мөнгө нь байхгүй шүү дээ.


Д.Одбаяр: -4 сарын 1 болох юм байна.


Ж.Сүхбаатар: -Тэгвэл 1 сарын 1-нээсээ л явчих уу.


Д.Одбаяр: -Энэ яах вэ ажлын журмаар ойлголцчихсон юм байна лээ. Өөр саналтай гишүүд. Жекей гишүүн хэлсэн дээ. Энхбаяр гишүүн хэлэх гэж байсан уу?


Ж.Энхбаяр: -Энэ мэдээж дэмжиж байгаа асуудал. Тэгээд ийм давж заалдах энэ захиргааны хэргийн шүүхийг өргөтгөх, зохион байгуулахтай холбоотойгоор тэрний гарсан үндэс шалтгаан дээр нь Хууль зүйн байнгын хороо дүгнэлт өгөх ёстой. Үнэхээр төрийн албаны, төрийн албан хаагчдын барагийн тэр хууль бус, хэрээс хэмжээс хэтэрсэн, дур зоргын үйлдлээс болоод газрын лиценз, маргаан, ашигт малтмал, юу л байна тендерт холбоотой түмэн маргаан, энэ асуудлыг л үүсгэж байгаа байхгүй юу. Тэгэхээрээ Хууль зүйн байнгын хороон дээр жаахан дүгнэлт нь яагаад ийм байдал үүсчих вэ гэдэг дээр, жилдээ нэг 20, 30 гардаг байсан бол хэдэн зуугаар гардаг болчихлоо шүү дээ. Энэ бол төрийн албаны сахилга хариуцлага, тэр дотоод юм маш их эвдэрсэн, алдагдсантай холбоотой. Тэнд нь бид нар жаахан дүгнэлт, тэр тал руу нь цохилт өгөх ёстой байгаа юм.


Тэрийг одоо яаж тусгамаар байгаа юм. Тэрнээс Төрийн албаны тухай хуулийг үндэслэхээсээ илүү бас нэг тийм үндэслэл дээр нь жаахан тийм нэг санаа оруулаад, бусад энэ Байнгын хорооноосоо дүгнэлт гаргаад, тэр чиглэл рүү нь Төрийн байгуулалтын байнгын хороонд байдаг юм уу, бусад газар, Засгийн газарт байна уу, бас нэг тийм анхааруулга сануулга өгөхгүй бол ерөөсөө л энэ дарга, сайд нарын л асуудал шүү дээ яг үнэндээ. Маргааны үндэс, энэ асуудлын үндэс нь энэ байнаа гэдгийг жаахан гаргаад өгвөл бас зүгээр юм болов уу гэж бодож байна.


Д.Одбаяр: -Тиймээ тийм. Энд протоколд тэмдэглэгдээд үлдэж болох юм болов уу гэж бодож байгаа юм. Бид нар огт байх ёсгүй зүйлийг бий болгож байгаа биш байхгүй юу. Байх шаардлагатай зүйлийг цаг хугацааных нь хувьд одоо ингээд байгуулах шаардлагатай боллоо гээд байгуулж байгаа юм. Тэрнээс ажлын ачааллаа барахаа болилоо, нэг ийм шинэ юм байгуулъя гэж байгаа юм биш л дээ. Өөрөөр хэлэх юм бол шүүхийнхээ шатлалыг зохих зохион байгуулалтанд оруулж байгаа юм. Хуулинд нь нийцүүлж байгаа юм. Тийм учраас протокол дээр бол ойлголоо. Жичид нь ярих асуудал л даа. Зөвхөн энэнээс гадна өөр олон шалтгаан байх байх.


Тэгвэл Жекей гишүүний саналаар анхны хэлэлцүүлгээр баталъя гэсэн горимын саналыг дэмжиж байгаа гишүүд саналаа өгөхийг хүсч байна. 11-11. Баярлалаа.


Илтгэх гишүүн Сүхбаатар гишүүн. Байнгын хороо хэлэлцэх асуудлаа хэлэлцэж дууслаа. Та бүхэнд баярлалаа. Тэгвэл Тэмүүжин гишүүн танилцуулчихъя. 


Байнгын хорооны хуралдаан дууслаа. 


Хуралдаан 15 цаг 00 минутад өндөрлөв.


Соронзон хальснаас буулгасан:


Хуралдааны тэмдэглэл хөтлөгч
Д.Энэбиш

